
Stjórn Akureyrarstofu – stefnuræða í bæjarstjórn 3. mars 2020

Stjórn Akureyrarstofu fer með menningar-, atvinnu-, ferða-, markaðs-, viðburða- og kynningarmál í 
umboði bæjarstjórnar Akureyrar. Í stjórninni sitja nú ég sem formaður, Sigfús Karlsson, 
varaformaður, Anna Fanney Stefánsdóttir, Eva Hrund Einarsdóttir, Finnur Dúa Sigurðsson og Karl 
Liljendal Hólmgeirsson sem áheyrnarfulltrúi. 

Starfsmenn Akureyrarstofu eru fjórir fyrir utan deildarstjóra: verkefnastjóri menningarmála, 
verkefnastjóri markaðs- og kynningarmála, verkefnastjóri upplýsingamiðlunar og verkefnastjóri 
ferðamála og að auki tilheyrir starf umsjónarmanns í upplýsingamiðstöðinni í Hofi Akureyrarstofu. 
Deildarstjóri er Þórgnýr Dýrfjörð sem ber jafnframt ábyrgð á verkefnum tengdum almennum 
atvinnumálum. Starfsemin tilheyrir samfélagssviði þar sem Kristinn J. Reimarsson er sviðsstjóri. 

Menningarmál

Akureyrarbær hóf þátttöku í verkefninu heilsueflandi samfélag fyrir fimm árum síðan, en verkefnið 
miðar að því að þróa samfélagslegan ramma utan um markvissa og heildræna heilsueflingu allra 
aldurshópa. Nú hefur Alþjóðaheilbrigðismálastofnunin gefið út skýrslu þar sem tíundað er hvaða 
heilsufarslegu kosti menningarlíf hefur í för með sér. Níuhundruð rannsóknir sem skoðaðar voru sýna 
að menningarneysla getur haft góð líkamleg og andleg áhrif. Nefndir eru þættir líkt og lækkun 
stresshormóna, bætt ónæmiskerfi og sterkara hjarta- og æðakerfi. Að auki er rætt um félagslega 
virkni sem stuðlar að minni einsemd, auki félagslegan stuðning og bæti félagshæfni. Þessi áhersla 
Alþjóðaheilbrigðismálastofnunarinnar vakti athygli mína - og vekur mig til umhugsunar um gildi 
menningar og lista í samfélaginu með öðrum hætti en áður.

Lang stærsti hluti þess fjármagns sem fer til menningarmála á Akureyri fer til Menningarfélags 
Akureyrar, þar sem Hof, Leikfélag Akureyrar og Sinfóníuhljómsveit Norðurlands eru undir og þar á 
eftir til Amtsbókasafnsins, Listasafnsins og Minjasafnsins. 

Á liðnu ári var aukið við framlag til verkefnisins “Greiðum listamönnum” á Listasafninu, 
Menningarsjóður var efldur, auk þess sem hluti hans var nýttur til styrktar ungum og efnilegum 
listamönnum. Þá var stutt veglega við Barnamenningarhátíð, auk þess sem lokið var við forgangslista 
vegna viðhalds útilistaverka. Sá listi var afhentur Umhverfis- og mannvirkjasviði sem ber ábyrgð á því 
viðhaldi. 

Vinna við nýja safnastefnu, sem er hluti af endurskoðun menningarstefnu, hefur verið í vinnslu, en 
samhliða henni er unnið að aðgerðaráætlun stefnunnar. Í tengslum við þá vinnu hefur stjórn 
Akureyrarstofu samþykkt að óska eftir samræðum við aðra stofnaðila Minjasafnsins um að kanna 
fýsileika þess að sameina sögu- og minjasöfn sem eru að verulegu eða öllu leyti fjármögnuð af 
Akureyrarbæ og/eða varðveita mikilvæga sögu bæjarins. 

Niðurstaða þeirrar könnunar mun hafa áhrif á niðurstöðu safnastefnu bæjarins og því var ákveðið að 
stíga þetta skref áður en lokið verður við hana. Þó liggja fyrir nokkur meginstef í stefnunni og ég 
nefni hér þrjú til dæmis:

● Söfn fyrir alla - áhersla á að söfnin taki mið af því í starfsemi sinni, frásögnum og 
miðlun að Akureyri er orðið fjölmenningarsamfélag - og þess vegna getur þurft að 
fara nýjar eða óhefðbundnar leiðir. Jafnframt eru söfnin hvött til að gera sögu og 
sýningar aðgengilegar öllum þar með talið þeim sem glíma við hamlanir vegna 
sjúkdóma eða fötlunar. 

● Áhersla verður lögð á að styrkja þá starfsemi sem fyrir er hjá söfnum 
Akureyrarbæjar, fremur en að taka þátt í að fjölga söfnum eða sýningum á svæðinu. 

● Þau söfn sem eru að verulegu eða öllu leyti rekin fyrir framlög frá Akureyrarbæ skulu 
skrá safnkost sinn í gangasafninu SARPI.

Safnastefnan mun svo á endanum koma til umræðu og samþykktar hér í bæjarstjórn en þegar því 
lýkur mun Akureyrarstofa halda áfram heildarendurskoðun á menningarstefnunni sem safnastefnan 
er hluti af. 

Á þessu ári verður unnin tillaga að samþykkt þar sem kveðið er á um að tiltekið hlutfall 
stofnkostnaðar við nýbyggingar og endurbyggingar á vegum Akureyrarbæjar fari í kaup á 
listaverkum. Markmiðið er að slík samþykkt geti tekið gildi árið 2021. Þá er mikilvægt að við tryggjum 
umsýslu, varðveislu og skráningu þeirra listaverka sem nú þegar eru í eigu Akureyrarbæjar með 
skráningu í menningarsögulega gagnasafnið SARP. 

Sigurhæðir voru töluvert til umræðu á nýliðnu ári og fór svo að lokum að Akureyrarbær auglýsti 
húsnæðið til leigu þar sem leiguverð og menningarlegt gildi var metið til jafns. Fjögur tilboð bárust og 
eftir yfirferð og mat umsókna samþykkti stjórn Akureyrarstofu að ganga til viðræðna við Hótel 
Akureyri um leigu á húsnæðinu. Þær viðræður standa nú yfir og gert er ráð að þær verði til lykta 
leiddar á næsta fundi stjórnar Akureyrarstofu.

Jarðhæð Ketilhússins í Listasafninu hefur verið auglýst til leigu og er það gleðilegt að brátt færist 
menningarlíf í þann hluta hússins á ný. Þá er einnig unnið að samningi við Gilfélagið um leigu á 
Deiglunni. Það stefnir því í áframhaldandi líf og fjör beggja vegna götunnar og Listagilið, sem er að 
mörgu leyti einstakt fyrirbæri, stendur rækilega undir merkjum sínum. Það vita líklega ekki allir en 
mér er sagt að í Þórshöfn í Færeyjum sé listagata sem búin var til með Listagilið á Akureyri sem 
fyrirmynd.

Framundan eru afar mikilvægar viðræður við ríkisvaldið um endurnýjun menningarsamningsins og 
liggur við að það mætti gera að sérstöku umtalsefni hér í bæjarstjórn. Meginmarkmið samningsins 
eru að styðja við atvinnumennsku í listum á Akureyri. Megin verkefnin eru stuðningur við rekstur 
Hofs, Sinfóníuhljómsveitar Norðurlands og Leikfélags Akureyrar, undir hatti MAk og svo við starfsemi 
Listasafnsins á Akureyri, þannig að þessar stofnanir geti orðið eins og meginstofnanir hver á sínu sviði 
utan höfuðborgarinnar. Undirtextinn þarna er að Akureyri gegni borgarhlutverki og sé hinn 
valkosturinn við Reykjavík og áhrifasvæði hennar. Ég mun fjalla betur um þann þátt málsins hér síðar 
í ræðu minni.

Ef skoðuð eru framlög ríkisins til “systurstofnana” í höfuðborginni, til Hörpu, Sinfóníuhljómsveitar 
Íslands, Þjóðleikhússins og Listasafns Íslands þá kemur í ljós að framlög til menningarsamningsins hér 
eru ríflega 5% af framlögum til þeirra. Oft hefur það verið nefnt að ef það ætti að miða við einhverja 
hlutfallstölu þá væri nær að miða við 10% - með áhrifa- og þjónustusvæði Akureyrar í huga. 

Framlögin til höfuðborgarstofnananna skv. fjárlögum verða um 3,8 milljarðar á þessu ári en 0,2 
milljarðar til menningarsamningsins á Akureyri. Til að ná 10% markinu yrðu því framlög ríkisins að 
hækka um 180 m.kr. á einu bretti. Það er út af fyrir sig gagnlegt að hafa annað augað á þessum 
hlutfallstölum en mikilvægt að muna á sama tíma að sambærilegur grunnkostnaður fylgir því að reka 
atvinnuhljómsveit, atvinnuleikhús, menningarhús og listasafn utan höfuðborgarsvæðisins og innan 
þess. Rekstur fasteigna, laun listamanna o.s.frv. er ekki ódýrari hér - og við það bætist að við erum að 
vinna á margfalt minna markaðssvæði. Í raun mætti færa skýr rök fyrir því að opinber stuðningur við 
atvinnulistir utan stórra markaðssvæða ætti að vera hlutfallslega meiri. 

En það er ljóst að þarna eru mikil sóknarfæri og við getum gert ótrúlega hluti í atvinnusköpun og 
fjölgun sérfræðistarfa fyrir til þess að gera litla fjármuni í heildar samhenginu. Bara hækkunin á 
framlögum til systurstofnananna á árunum 2018-2020 væri gríðarleg innspýting hér. Hækkun á 
framlögum ríkisins til höfuðborgarstofnana er um 16% á þessu tímabili meðan hún er um 5% í 
menningarsamningi við Akureyrarbæ?.

 Þetta sést betur á meðfylgjandi myndum:

---

Það er ógerningur að telja upp alla þá fjölmörgu viðburði, sýningar, fyrirlestra og uppákomur sem 
okkar grunnstoðir í menningarlífinu bjóða upp á, en ég tel óhætt að segja að MAk, Hof, Leikfélag 
Akureyrar, Sinfóníuhljómsveit Norðurlands, Minjasafnið, Amtsbókasafnið og Listasafnið bjóða upp á 
það krydd í tilveruna sem þarf til að steikin, sem Akureyri er, sé sannarlega ljúffeng - og á sama tíma 
er starfsemi þessara aðila hluti af nauðsynlegum innviðum þess samfélags sem við viljum vera. Ég vil 
nýta tækifærið og þakka sérstaklega starfsfólki þessara stofnanna fyrir þeirra einstaka framlag, sem 
ég upplifi að sé oftar en ekki sinnt af mikilli ástríðu. 

Akureyrarstofa annast og ber ábyrgð á framkvæmd Barnamenningarhátíðar í samstarfi við ýmsa 
aðila í menningarlífinu, hátíðahöld á 17. júní, Jónsmessuhátíð, Listasumar og Akureyrarvöku og svo 
jólatrésskemmtun á Ráðhústorgi á aðventunni.  

Að auki hefur Akureyrarstofa reglulega aðkomu að eða aðstoðar við fjölmarga viðburði og hátíðir 
sem aðrir bera ábyrgð á: Andrésar Andar leikarnir, Sjómannadagurinn, Bíladagar, Fjölskylduhátíð í 
Hrísey, Iceland Wintergames, Ein með öllu og Íslensku sumarleikarnir um verslunarmannahelgi, 
Dömulegir dekurdagar, Local Food Festival, Miðaldadagar á Gásum, Sólstöðuhátíð í Grímsey og 
Franska kvikmyndhátíðin. Afar misjafnt er hver aðkoman er, stundum bein þátttaka í framkvæmd, 
stundum bara aðstoð við kynningu, vera tengiliðir við bæjarkerfið, stundum fjárstuðningur og í fáum 
tilfellum allt þetta. Þar fyrir utan kemur Akureyrastofa til aðstoðar við þróun viðburða og hátíða og 
sem dæmi um slíkt má nefna fjallahlaupið Súlur Vertical sem er í mikilli þróun um þessar mundir. Á 
árinu er stefnt að því að endurskoða aðkomu Akureyrarstofu að viðburðum og hátíðum. 

Þá er vert að nefna þann áfangasigur sem náðist nú í vetur þegar menntamálaráðherra samþykkti 12 
milljóna króna framlag til Akureyrarbæjar vegna skylduskila. Það er fyrsta skrefið í því að fá 
viðurkenningu á því að bæjarfélagið eigi ekki eitt sveitarfélaga landsins að bera kostnað vegna laga 

um skylduskil. Það er hins vegar ekki nægjanlegt, því að sanngjarnt og eðlilegt er að slíkar 
fjárveitingar komist fast á fjárlög og séu í samræmi við raunverulegan kostnað sem er mun hærri. 
Á sama tíma samþykkti menntamálaráðherra viðbótarframlag til Sinfóníuhljómsveitar Norðurlands 
að upphæð 8 milljónir króna sem er jákvætt. 

Annað dæmi um verkefni sem við teljum eðlilegt að ríkið komi að er rekstur skáldahúsanna hér á 
Akureyri. Ríkið styður við rekstur nokkurra skáldahúsa í landinu, en því miður hafa enn ekki náðst 
samningar um slíkan stuðning á Akureyri. Það ætti hins vegar að gefa auga leið að það er ekki aðeins 
ábyrgð skattgreiðenda á Akureyri að varðveita sögu þjóðskáldanna Davíðs Stefánssonar, Nonna og 
Matthíasar Jochumssonar. 

Markaðsmál

Líkt og bæjarstjórn er kunnugt þá var á liðnu ári samþykkt upplýsingastefna Akureyrarbæjar ásamt 
aðgerðaáætlun. Eitt af því sem fram kemur í henni er að hvert svið gerir kynningaráætlun fyrir hvert 
ár sem þau eiga svo að fylgja eftir. Tengist þetta verkefni þeirri áherslu að auka upplýsingagjöf 
bæjarins til íbúa. Öll svið hafa tekið þessu framtaki fagnandi. Verkefnastjóri upplýsingamiðlunar á 
Akureyrarstofu hefur verið sviðsstjórum og starfsfólki til aðstoðar í þessu verkefni og við höfum séð 
mun breiðari og fjölbreyttari upplýsingagjöf um starfsemi bæjarins en áður. Leiðirnar eru líka 
fjölbreyttar; upplýsingafundir, Facebook og Instagram, stutt myndbönd og nýjasta viðbótin frá 
Akureyrarstofu er hlaðvarp þar sem hlusta má á stutt viðtöl. Ég vil endilega þakka starfsfólki um allt 
bæjarkerfið fyrir að hafa tekið því svo vel að upplýsa bæjarbúa um störf sín og þjónustu. 

Smám saman mun þessi áhersla verkefnastjóra upplýsingamiðlunar færast yfir á upplýsingagjöf og 
markaðssetningu á almennum íbúamarkaði, með það að markmiði að laða að nýja íbúa til bæjarins. 
Stundum er um það rætt í mín eyru að Akureyrarbær þurfi að fara í allsherjar markaðsátak til að 
kynna bæinn. Ég vil meina að í gegnum störf Akureyrarstofu hafi bæjarfélagið í raun verið í samfelldu 
markvissu markaðsátaki sem á að halda áfram að efla. Það tekur langan tíma og mikla vinnu að 
markaðssetja með jákvæðum hætti samfélag. Það tel ég að sé ekki gert með einni auglýsingaherferð, 
heldur fyrst og fremst með ánægju íbúa, góðri upplýsingagjöf, góðri þjónustu, lífsgæðum og með því 
að byggja undir stolt á samfélaginu. Við eigum að setja kassann fram og vera stolt af því hversu 
frábært samfélag það er sem við búum í og hversu frábær lífsgæði eru fyrir hendi í bænum okkar. 

Samkeppnishæfni bæði á íbúa- og atvinnumarkaði skipta hins vegar einnig miklu máli. Í starfsáætlun 
Akureyrarstofu má finna það mikilvæga verkefni að greina samkeppnishæfni Akureyrar, greina 
styrkleika og veikleika og hvar við höfum helst tækifæri til að sækja fram. Svona greining er 
nauðsynlegur undanfari þess að við herðum sókn á íbúamarkaði og fyrirtækjamarkaði. Það er klárt 
að við þurfum að segja öðru vísi sögur í okkar markaðsvinnu en t.a.m. sveitarfélög sem sitja á 
áhrifasvæði höfuðborgarinnar. 

Kannski er það hinn ofur stolti Akureyringur sem talar, en stundum er það tilfinning mín að fleiri vilji 
búa á Akureyri en hafi kost á því vegna atvinnu. Áðurnefnd greining ætti að færa okkur einhver svör 
um það.

Þá er ég spennt fyrir því verkefni sem unnið er í samvinnu Akureyrarstofu og stjórnsýslusviðs og snýst 
um innleiðingu á Akureyrar-appi, eða Akureyrarkorti. Markaðsmál almennt eru mikilvæg fjárfesting 

til framtíðar og tel ég ekki að við ættum að slá slöku við á þeim vettvangi, sér í lagi á tímum þar sem 
við horfum upp á að íbúum bæjarfélagsins fjölgar ekki í samræmi við almenna íbúafjölgun á landinu. 

Atvinnumál

Í vissum skilningi eru nánast öll verkefni Akureyrarstofu atvinnumál - en hún fer einnig með þann 
málaflokk í almennari skilningi - þó hann komi raunar iðulega líka inn á borð bæjarráðs. Þá eru 
atvinnumál á Akureyri nátengd annars vegar almennt atvinnumálum á Íslandi, en þó sérstaklega 
atvinnumálum í okkar landshluta. Akureyri sem þjónustumiðstöð á mikið undir því að atvinnulíf í 
landshlutanum blómstri. Sameiginlegir hagsmunir landshlutans í atvinnumálum eru því í mínum huga 
ótvíræðir. 

Eins og bæjarfulltrúum er kunnugt um þá urðu til samtök sveitarfélaga og atvinnuþróunar á 
Norðurlandi eystra (SSNE) um nýliðin áramót með sameiningu Eyþings, AFE og AÞ. Markmið með 
starfsemi SSNE er að efla Norðurland eystra sem eftirsótt svæði til búsetu og atvinnu. SSNE á að vera 
sterkur bakhjarl aðildarsveitarfélaga í sameiginlegum málum þeirra og stuðla að góðu mannlífi, 
lifandi menningarlífi og öflugri atvinnustarfsemi á svæðinu. Hlutverk félagsins á að vera að innleiða 
og fylgja eftir sóknaráætlun og byggðaáætlun, þ.á.m úthlutun fjármuna og styrkja til einstakra 
verkefna og gæta hagsmuna aðildarsveitarfélaganna utan starfssvæðisins. Samtökin eiga að stuðla 
að öflugu atvinnusvæði til framtíðar með stuðningi við nýsköpun og atvinnuþróun, mótun 
svæðisskipulags og hagsmunagæslu þar að lútandi og að annast greiningar, þekkingaröflun og 
þekkingarmiðlun. Fjárframlag Akureyrarbæjar er sambærilegt við það sem bærinn áður varði til 
Eyþings, AFE og Sóknaráætlunar landshluta.

Segja má að SSNE sé sameiginlegur vettvangur Norðurlands eystra þar sem heildar hagsmunir 
svæðisins eru til umræðu, á meðan Akureyrarstofa einbeitir sér að Akureyrarbæ sérstaklega. Í 
starfsáætlun stjórnar Akureyrarstofu fyrir árið 2020 er kveðið á um að skilgreina eigi með hvaða 
hætti þjónusta SSNE nýtist Akureyrarbæ sem best - líka með það að markmiði að engin tvíverknaður 
verði og þekkingaröflun verði meiri og breiðari. Þá á að endurskoða atvinnustefnu Akureyrarbæjar, 
einfalda hana til muna og gera skilvirka aðgerðaráætlun með ábyrgðaraðila innan kerfis. Á árinu á 
einnig að greina samkeppnishæfni Akureyrar eins og áður sagði og skoða hvar við getum með 
bestum árangri sótt fram á fyrirtækjamarkaði.

Í sóknaráætlun Norðurlands eystra kemur fram vilji íbúa og sveitarstjórna á Norðurlandi eystra til 
ýmissa hluta sem sérstaklega eiga við Akureyri. Sem dæmi má nefna að þar kemur sérstaklega fram 
vilji til þess að Akureyri verði skilgreind opinberlega sem borgarsvæði og hefur í því samhengi verið 
rætt um það sem í sumum löndum er kallað “second city”. Ástæðan er einföld: Fólk á svæðinu vill að 
ýmis grunn- og stoðþjónusta sé tryggð í nærumhverfi þess og öflugur þjónustukjarni sé landfræðilega 
nær þeim. Höfuðborgin er einfaldlega landfræðilega of langt í burtu til þess að það geti talist 
ásættanlegt að íbúar á Norðurlandi eystra sæki þangað alla þjónustu. Þess má geta að undirbúningur 
vegna þessa verkefnis er hafinn, stjórn SSNE hefur samþykkt þátttöku í verkefninu og ákveðið að 
verja 8,3 milljónum króna í verkefnið “Borgarhlutverk Akureyrar” í samstarfi við Rannsóknarstofnun 
Háskólans á Akureyri, Akureyrarbæ og sveitarstjórnarráðuneytið - og fleiri aðila í framhaldinu.

Vilji er til þess að horfa sérstaklega til þess sem gert hefur verið í Tromsö í Noregi og hefur skilað 
árangri í byggðaþróun þar í landi. Í því samhengi er ekki nægilegt að horfa til vaxtar og eflingar 

Akureyrar, heldur er einnig nauðsynlegt að horfa á ábyrgð og skyldur Akureyrar sem 
þjónustumiðstöðvar svæðisins. Þess vegna er mikilvægt að þetta samtal eigi sér stað í samvinnu 
innan landshlutans. 

Þessi vinna og sú hugmyndafræði sem býr að baki snertir margt af því sem stjórn Akureyrarstofu ber 
ábyrgð á. Kemur kannski skýrast fram í vinnunni við menningarsamninginn og uppbyggingu 
atvinnustarfsemi í listum en kemur líka að því hvernig mörkun Akureyrar á íbúa- og 
fyrirtækjamarkaði fer fram.

Í sóknaráætlun Norðurlands eystra endurspeglast enn fremur það sem átt er við, því þar kemur m.a. 
fram vilji til þess að tryggja millilandaflug um Akureyrarflugvöll, að Sjúkrahúsið á Akureyri verði 
háskólasjúkrahús, að Akureyri verði miðstöð fyrir norðurslóðastarfsemi í landinu, að auka 
námsframboð á framhalds- og háskólastigi og að auka opinbert fjármagn til rannsókna, þróunar og 
nýsköpunar til landshlutans svo eitthvað sé nefnt. Í því samhengi er gaman að segja frá því að nú er 
að störfum óformlegur vinnuhópur um uppbyggingu listnáms á háskólastigi á Akureyri - sem er hluti 
þeirrar myndar sem við sjáum fyrir okkur. Þá liggur fyrir þingsályktunartillaga um formlega 
viðurkenningu Akureyrar sem miðstöðvar málefna norðurslóða á Íslandi. Ég vona að málið nái fram 
að ganga hratt og örugglega, enda get ég ekki heyrt annað en að allir séu sammála tillögunni.

Fyrir utan þetta samstarf eru nokkur verkefni atvinnumála sem heyra beint undir Akureyrarstofu og 
má finna í starfsáætlun 2020. Akureyrarstofa heldur utan samning Akureyrarbæjar um stuðning við 
rekstur FABLAB smiðjunnar í VMA. Akureyrarstofa hefur tekið þátt samtali HA, MATÍS, 
Nýsköpunarmiðstöðvar og einkaaðila um möguleika á nýrri aðstöðu fyrir frumkvöðla í kjölfar þess að 
aðstaða Verksmiðjunnar í Glerárgötu leggst af. Þá hafa nokkur fyrirtæki sem fara sem klasi á Íslensku 
sjávarútvegssýninguna síðar á þessu ári óskað eftir að Akureyrarstofa komi inn í undirbúning þess 
einmitt í því skyni að breikka myndina af Akureyrsku samfélagi og því sem það hefur upp á að bjóða. 
Loks er vilji til þess að formgera samstarf við matvælaframleiðendur og framreiðendur, koma á fót 
samráðsfundum Akureyrarstofu, menntastofnanna og atvinnulífs svo nokkuð sé nefnt. 

Ný Nýsköpunarstefna Íslands hefur litið dagsljós og í kjölfarið ákvað ráðherra að leggja niður 
Nýsköpunarmiðstöð. Ráðherra hefur tilkynnt um stofnun Nýsköpunargarða í Vatnsmýrinni. 
Nýsköpunarráðherra hefur sagt (með leyfi forseta) “Eitt leiðarljósa nýsköpunarstefnu fyrir Ísland er 
að nýta eigi fjármagn til rannsókna og frumkvöðla umfram umsýslu og yfirbyggingu.” 

Nýsköpunarráðherra hefur mótað áætlun um fjögur meginsvið stofnunarinnar, greint helstu verkefni 
og telur að næstu skref sé að finna þeim farveg eftir þörfum í nýju rekstrarformi. Eitt þeirra skrefa 
hljómar svo (með leyfi forseta) “Stuðningur hins opinbera við nýsköpunarumhverfið á landsbyggðinni 
verður efldur, t.a.m. með eflingu stafrænna smiðja (Fablabs). Mikilvægt er að samþætta aðgerðir enn 
betur við sóknaráætlanir landshluta með samvinnu við landshlutasamtök, atvinnuþróunarfélög, 
Byggðastofnun og atvinnulífið.” 

Í þessu samhengi tel ég mikilvægt að við tökum þátt í því að móta breytt fyrirkomulag og tryggja að 
byggðasjónarmiðin gleymist ekki í umræðu um nýsköpun á Íslandi. Mikilvægt er að eitthvað komi í 
stað þeirrar þekkingar og þjónustu sem hefur verið í boði hér á Akureyri hjá starfsfólki 
Nýsköpunarmiðstöðvar. Að sjálfsögðu eigum við ekki að fara í baklás þegar breytinga er að vænta, en 

markmiðið hlýtur að vera að gera eigi betur en áður og það ekki aðeins í Vatnsmýrinni. 

Ferðaþjónusta

Segja má að ferðaþjónusta sé sá angi atvinnumála sem hafi fengið mesta athygli Akureyrarbæjar, 
sem er kannski ekki skrítið þar sem Akureyri er meðal langvinsælustu áfangastaða landsins með 
mikla styrkleika allt árið og þá er bæjarfélagið í raun með á sínum höndum rekstur og verkefni sem 
eru í eðli sínu ferðaþjónusta. Það að byggja samfélag upp sem öflugan áfangastað gerist ekki nema 
með skipulagðri aðkomu sveitarfélagsins - þó meginþungi þjónustunnar sé á höndum einkaaðila.

Stór hluti þess fjármagns sem fer í að styðja við ferðaþjónustuna er varið til samninga við 
Markaðsstofu Norðurlands og flugklasann Air 66 og svo í til rekstrar Upplýsingamiðstöðvarinnar. Á 
árinu á formlega að endurskoða samkomulag við MN um Air 66, auk þess sem nauðsynlegt er að 
endurskoða starfsemi Upplýsingamiðstöðvar. 

Horft er til þess að upplýsingagjöf færist smám saman yfir á rafrænt form, hins vegar vantar upp á 
samtal aðila, þ.m.t. Ferðamálastofu, um hvernig slíkt innleiðingarferli eigi að eiga sér stað og hver og 
hvernig eigi að fjármagna það verkefni. Að auki eru ákveðnar efasemdir um að rafræn upplýsingagjöf 
geti að öllu leyti komi í stað upplýsingaþjónustu sem veitt er augliti til auglitis, en um það eru skiptar 
skoðanir. Líkt og flestum er kunnugt er nú að störfum starfshópur um Akureyrarflugvöll, en ef 
ætlunin er að opna aðra gátt inn í landið og að sú gátt sé Akureyri, þá tengist að sjálfsögðu 
upplýsingagjöf til ferðamanna þeirri vegferð. 

Þá vil ég gjarnan nefna að stjórn SSNE samþykkti á síðasta fundi sínum að verja 7 milljónum króna til 
verkefnisins Akureyrarflugvöllur sem Markaðsstofa Norðurlands sér um. Enga á þessum vettvangi 
þarf að sannfæra um að reglulegt beint millilandaflug gæti haft gríðarlega jákvæðar breytingar för 
með sér fyrir ferðaþjónustu, útflutning og lífsgæði og þar með á efnahag áhrifasvæðis flugvallarins til 
austurs og vesturs. Flug á vegum Super Break og nú á vegum Voigt Travel sýnir þetta svo ekki verður 
um villst og á að fylla okkur kjarki til að sækja fram. 

Utan við þessi allra stærstu verkefni þá eru ýmis fjölbreytt verkefni í starfsáætlun Akureyrarstofu á 
þessu ári. Sem dæmi má nefna að leggja á áherslu á að kynna gönguleiðir í bænum m.a. með því að 
hafa aðgengilegt kort, vegvísa og punkta yfir leiðirnar, sérstakur áhugi er á að helstu gönguleiðir á 
fjöll verði merktar með skýrari og samræmdari hætti en nú er, með stikum og upplýsingaskiltum. 
Gaman er að segja frá því að nú er í gangi, undir forustu Akureyrarstofu, nokkuð víðtækt samtal milli 
þeirra aðila sem koma að því að merkja leiðir í bæjarlandinu - til að kanna hvort megi auka samvinnu 
og samræmi. Meðal þessara aðila eru skipuleggjendur fjallahlaupsins Súlur Vertical, 
Skógræktarfélagið, Ferðafélag Akureyrar, Hjólreiðafélagið og svo Akureyrarbær sjálfur. Spennandi 
verður að sjá hvað út úr því kemur.  

Þá má og nefna að upplýsingar um flokkun sorps verði aðgengilegar ferðaþjónustuaðilum og þeir 
hvattir til að miðla þeim til ferðamanna. Að halda markaðstengd námskeið fyrir ferðaþjónustuaðila í 
Hrísey og Grímsey með aðstoð eða stuðningi frá Brothættum byggðum, en þar sem Hrísey fer nú 
formlega úr verkefninu þá þarf að endurskoða þann farveg. Formgera á samstarf um á 
ráðstefnuklasa. Þá á að koma á samráðsfundum íþróttahreyfingarinnar og Akureyrarstofu, en ekki 

má horfa fram hjá þeim tækifærum sem felast í íþróttamannvirkjum og umgjörð sem tengjast 
íþróttaferðamennsku.

Á síðasta ári var afl Akureyrarstofu aukið í því skyni að efla samtal við bæjarbúa og auka 
upplýsingagjöf til þeirra til muna. Það hefur gengið vel eftir en það hefur líka þýtt að kraftur til 
markaðssetningar á ferðamarkaði hefur aukist og hafa Grímsey og Hrísey notið góðs af því. Skipulögð 
markaðsverkefni eru í gangi fyrir eyjarnar báðar og nýtt markaðsefni að verða til sem byggir á 
rannsóknum og könnunum sem gerðar voru á síðasta einu og hálfu árinu eða svo. Þessi 
markaðsverkefni hafa líka notið mikilvægs stuðnings frá Uppbyggingarsjóði Norðurlands Eystra. Ég 
bind miklar vonir við þessa vinnu. 

Áður en ég lýk máli mínu vil ég benda bæjarfulltrúum á meðfylgjandi gögn um fjármál 
Akureyrarstofu. Þá vil ég þakka stjórn og starfsfólki innilega fyrir ánægjulegt og gefandi samstarf. Það 
er einstakt að finna það jákvæða og hvetjandi viðmót sem finna má á Akureyrarstofu, það er ákaflega 
verðmætt. 

Ég tel að starf Akureyrarstofu sé mjög mikilvægt, þar sé að finna hjartslátt bæjarkerfisins sem skiptir 
okkur miklu máli, ekki síst þegar harðnar í ári. Á sama tíma og nauðsynlegt er að sýna aðhald í rekstri 
er ekki síður mikilvægt að sækja fram og horfa á með hvaða hætti er hægt að auka tekjur.  Hluta af 
þeirri sókn sem Akureyrarbær þarf má einmitt finna í störfum Akureyrarstofu tengt atvinnumálum, 
ferðaþjónustu og markaðsmálum, hvort heldur sem er á íbúa- eða atvinnumarkaði. Þá hefur 
menningar- og listastarf í bænum áhrif á það hversu skemmtilegu, fjölbreyttu og líflegu samfélagi við 
búum í  - og eins og ég kom að í upphafi hversu heilsueflandi samfélagi við búum í. 



10

Fjármál

Málaflokkar þeir sem heyra undir stjórn Akureyrarstofu eru ekki umfangsmiklir í samburði við þá 
stærstu sem sveitarfélagið hefur með höndum.  Þannig er áætlað að til menningarmála fari úr 
bæjarsjóði á yfirstandandi ári um 909 m.kr. sem er 5.1% hlutfall af skatttekjum. 374 milljónir eru 
áætlaðar í MAk, 221 milljón í rekstur Amtsbókasafnsins og 170 milljónir í rekstur Listasafnsins.

Innri leiga er rúmar 223 m.kr. sem er hækkun um tæpar 7 m.kr. frá síðasta ári og skýrist að mestu 
vegna búnaðarkaupa á Listasafninu. Innri leiga sem hlutfall af rekstri málaflokksins var 23,7%% á 
árinu 2019 en er 24,5% á þessu ári. Liðurinn styrkir og framlög hækkar um tæp 10%

 Mynd: framlag til menningarmála á árunum 2016 – 2019 auk áætlunar 2020.

Til atvinnumála eru ætlaðar um tæpar 200 m.kr. á yfirstandandi ári en í þeim málaflokki er innri leiga 
nánast engin.  Af þessum 200 m.kr. eru tæp 88% sem heyra undir stjórn Akureyrarstofu en 12% af 
rekstri málaflokksins heyrir undir umhverfis- og mannvirkjasvið. Inn í þessari fjárhæð er allur rekstur 
Akureyrarstofu og stjórnar Akureyrarstofu. Rekstur upplýsingamiðstöðva, ýmis ferðatengd verkefni 
og viðburðir auk framlaga Akureyrarbæjar til AFE, Markaðsstofu Norðurlands, Flugklasans og 
FABLAB.

 

Mynd: framlag til atvinnumála á árunum 2016 – 2019 auk áætlunar 2020.


